
No. 2004/ 20                                                                                                                                                
GOUVENMAN LEZETAZINI

METE MEN RAPID POU KWAPE KRIZ IMANITE-A

EPI LAP KONTINYE SUIV SITIYASYON-AN NAN PEYI DAYITI 

Nan kòmansman lane 2004 la, pandan kriz politik la tap bouyi, pandan Peyi Dayiti tap pran bon jan pataswèl anba vyolans, Lèzetazini te kouri  pran mezi nesesè pou kwape briganday,  sizoka yon kriz imanitè ta pete.  Nan dat 18 fevrye, Anbasadè James Foley te fè tout moun konnen peyi-a tombe nan bouyèkè, deske sistèm distribisyon swen lasante tombe andegraba, deske peyi-a te bezwen ekipman  pou fè tretman ak zouti pou fè operasyon, kou tè sèk ki bezsen lapli. Antan sistem sekirite a tap degrengole nan Pòtoprens, USAID  ki te deja voye nan Peyi Dayiti, kèk konsèy ki sòti nan Biwo ki Pote Asistans  bay Peyi Etranje Anba Dezas (OFDA), te tou mande yo pran yon ti tan anplis pou yo sa rive regle prese prese zafè asistans imanitè  pou ede Ayiti sòti anba boulvès.  

Nan komansman mwa mas la, Biwo sa a ki chita nan USAID/Washington te voye de (2) ti avyon nan Peyi Dayiti pou ede ambasad ameriken-an detekte bezwen rapid yo, epi distribye materyèl medikal jouk kote ki pi lwen nan peyi-a.  Peyi Etazini te voye tou yon ekspè met-kesyon an sou zafè sante piblik pou detekte ki jan bagay yo tap mache, epitou ki jan zafè plan distribisyon asistans imanitè-a tap boule. Dapre rekòmandasyon ekspè sa-a, OFDA te voye nan avyon kèk sak chaje ak materyèl medikal ansanm ak zouti pou fè operasyon prese-prese nan lopital toupatou nan  peyi-a.  De (2)  avyon sa yo pèmet ONG yo ak tout moun  kap travay sou keksyon sa-a nan Nasyonzini, soutni pwogram devlopman ak distribisyon asistans pandan peryòd boulvès sa-a. Peyi Etazini travay ansanm ak anpil patnè  tankou - Médecins Sans Frontières, Catholic Relief Services, World Vision International, UNICEF - ansanm ak kèk lòt oganizasyon  pou asire yon distribusyon rapid  an favè sa ki pi pòv yo. Epi plizyè òganizasyon natif natal, tankou kèk ofelina, te resevwa lajan dirèkteman pou soulaje lamizè timoun kap soufri yo.  

Jounen jodi-a, Biwo OFDA ki chita nan USAID, founi plis pase US $2 milyon dola asistans imanitè rapid. Sou tèt kòb sa-a, Depatman Deta Ameriken te founi yon valè kob ki monte US $900.000, pou ranfòse kapasite entèvansyon nan zafè distribisyon swen lasante ak pou fè operasyon nan lopital toupatou nan peyi-a.  Byenke kriz la te reyisi fè bak, insekirite-a menm te kontinye bay boulvès, bloke aktivite devlopman ak distribisyon asistans imanitè nan kad pwogram devlopman yo.  Pèsonèl USAID ak konseye rejyonal biwo OFDA yo ap kontinye kontwole sekirite alimantè, sante, ak mouvman monte-desann aktivite agrikòl-yo, antan USAID ap travay pou kore aktivite pou remete kanpe, kidonk pwojè rehabilitasyon yo ansanm ak devlopman dirab.

Gouvènman Lèzetazini kanpe djanm, lap kore Ayiti nan lit lap menen pou  chita stabilite politik ak ekonomik nan peyi Dayiti, antan lap  kwape tout kalte danje dezas imanitè ki ta ka menase frape peyi-a nan lane kap vini yo. 

(Tèks la fini)

_1041753166.doc
[image: image1.png]






